
ИНЖЕНЕРЛІК-ТЕХНИКАЛЫҚ МАМАНДАРЫН ДАЙЫНДАУДА
ҚҰРАМА ЖӘНЕ ЖАЛПЫ ТҮРДЕГІ СЫЗУДЫ ИГЕРУДІҢ МАҢЫЗЫ

Есхожин Д.З., Нұрланқызы А.

Инженерлік білімнің негізін құрайтын, жалпытехникалық пәндердің
қатарына машинақұрылысы сызуы, қысқаша айтылғанда – техникалық сызу пәні
жатады. Техникалық арнаулы пәндердің тілі болғандықтан, ол жоғары оқу
орындарының бастапқы курстарында оқылады. Ал техникалық сызуды
игермеген студент, халық шаруашылығының әр саласына жоғары маманды
инженерлер дайындайтын жалпытехникалық арнайы пәндерді оқуы мүмкін емес.
Техникалық сызу пәнінің аса күрделі және қорытынды бөлімі – құрама және
жалпы түрдегі сызу бөлімі.

Қарастырылып отырған бөлім үш тараудан құралады. Бірінші екі тарауы
құрама және жалпы түрдегі сызудың теориялық негіздеріне арналады. Үшінші
тарауда өзіндік тапсырмалар және оларды орындауға бағытталған әдістемелік
нұсқаулар ұсынылады. Теориялық мәселелерді қарастырғанда техникалық нақты
бұйым қабылданып, соны талдау арқылы тұжырымдар негізделіп отырады. Бұл
тәсілді бөлімді игерудің аса маңызды жетістігі деп қарастыруға болады.

Инженерлік-техникалық мамандарды дайындау барысында оқылатын
пәндердің ішінде Машинақұрылысы сызуының орыны өте зор. Ол пәннің ең
күрделі бөлімі – Құрама және жалпы түрдегі сызулар. Себебі, машина қандай
күрделі болса да, оны қағаз бетінде бейнелей білу керек. Сызуды орындауға
кіріскенде сызушының қолында екі-ақ тетік бар. Олар - нүкте мен сызық. Осы екі
тетіктің көмегімен бізді қоршаған ортадағы  техниканың неше түрлі
туындыларын, инженер қағаз бетінде бейнелей алуы немесе оның қолына
берілген сызуы арқылы сол туындыны (машинаны) түсініп, жасап шығуы және
пайдалана білуі тиіс. Қарастырылып отырған бөлім осы біліктілікке бағытталған.

Құрама және жалпы түрдегі сызу бөлімі университеттердің
инженерлік-техникалық мамандықтары оқыйтын техникалық сызу пәні
бағдарламаларының барлығына кіреді. Одан игерілген білім пәнді игеруге және
өзіндік жобалау жұмыстарын орындауға өте қажет.


